Kominike de Pres

Komanter LALIT apre ki Arianga Pillay finn “assent” POT Bill              

LALIT truve ki Prezidan La Repiblik p.i, ki osi Sef Ziz pei, finn fer seki 2 Prezidan finn refiz fer avan li. Savedir “assent” enn lalwa ki met an kestyon liberte sitwayin ek suvrennte pei. Nu panse li ti bizin plito les sa travay ingra-la dan lame bann “nomini politik” guvernman MSM/MMM, ki pu eli par lasanble nasyonal Lindi Prosin.

Kan Arianga Pillay finn ‘assent” sa lalwa-la li malerezman vedir ki obzektivman ena enn absorbsyon zidisyer dan MSM-MMM so deriv libertisid. 

POT pa ninport ki lalwa. Li enn lalwa kontroverse. Arianga Pillay ti devet mintenir enn netralite dan sa deba-la. Anplis de sa, moralman Arianga Pillay ti devet truve ki POT Bill li enn lalwa ki isirp puvwar zidisyer limem ek vyol Konvansyon Drwa Sivil ek Politik ki Moris enn sinyater. Nu espere ki M. Arianga Pillay li finn “assent” POT plis par obligasyon ki par konviksyon. 

Aster-la batay pu revok  POT(ki pu vinn enn Act kan li Gazetted) ek batay pu revok Public Security Act vinn enn priyorite absoli lor azanda lorganizasyon travayer ek sitwayenn. Parski lor latet tu sitwayin ena aster larsenal represif legal kuma zame finn ena avan: ena 2 lalwa ala  disposition Premye Minis, ki li kapav proklame a ninport ki moman. Ena POT Act ek Public Security Act. Si proklam sa 2 lalwa ansam ubyin separe li pu ekivo a enn Leta Dirzans permanan dan pei. Bann drwa pli elemanter kapav anleve ninport kan par lapolis ek Minis: Drwa a “privacy” perdi parski lapolis kapav rant kot dimunn san warrant; drwa enn lavi prive ale, parski Minis kapav fer ekut u telefonn, uver u let ek email; prezonpsyon inosans anvole, parski pena drwa a enn kosyo; drwa pu fer u reprezante par enn avoka anvole, parski lapolis ena puvwar pu “hijack u” pu 36-er tan; drwa pu form parti enn lasosyasyon pyetine, parski lapolis kapav interdi enn lorganizasyon. Sa zis de-trwa legzanp. 

Anmemtan ki nu amenn batay pu revok lalwa POT avek so zimo modi PSA,  li neseser ki nu amenn enn deba filozofik an profonder lor nesesite mem enn lawa anti-“terorism” ek so bann inplikasyon. Sa deba-la finn deklanse o-nivo mondyal ek li konsern lavenir mem sivilizasyon imenn. 

Listwar pu retenir ki su pretext “terrorism” guvernman finn sey pas enn lalwa libertisid deryer ledo lepep. Me li pa finn reysi fer kuma li ti swete,  parski LALIT finn demaske-li. Nu mem premye lorganizasyon ki ti lans lapel a rezistans. Nu mem ansam avek GWF ki finn re-apel Ad-Hoc Committee. Azordi dimunn partu dan pei kone lor POT Bill. Nu satisfe avek rezistans ki finn ena ziska-ler. 

Listwar pu retenir ki malgre obzeksyon enn larz spektrum lorganizasyon ek dimunn de tu sensiblite,  bann depite MSM/MMM finn vot sa lalwa a 2 repriz. Listwar pu retenir ki pu premye fwa, 2 Prezidan La Repiblik finn refiz “assent” enn lalwa libertisid. Listwar pu retenir ki Cassam Uttem finn swazir pu ranz li dan kote bann sitwayin amure de la liberte amure de lindepandans nu pei. 

An konklizyon nu kapav dir ki MMM, enn muvman ki finn ne kuma enn muvman pu laliberte ek emansipasyon lepep finn konplet so trayizon, li finn vinn enn muvman reaksyoner ki pa finn ezite pu vann nu drwa ek nu liberte a enn-de pwisans etranzer. Dan tu sirkonskripsyon kot zot ete bann depite MSM/MMM pu bizin rann kont.

